
Civumeng kinercilqak kuvyaq nunam qainganun cagglu-
ku.   Kinerngan-llu allganrit qilaulluki. Malrugneng-llu 
paugkaaneng kuvyam.

Akalriacuararlutek civcartulqaak kuvyatek imarpiim 
ciniinun kentellrani.  Cinii imarpiim etgacan civciyumari-
amek.  Ulaqan kuvyatek tangerciigaciiqaak etuan ta-
mana.

Tang kuvyaq pavangqelria, aipaa-gga kuvyam pug-
tangqerrluni.  Tauna kuvyaq pugtangqelria et’ulriami 
uitauq, angyakun taugaam civvnarqaa ul’kan. 

Kencan imarpik kuvyillruuk.  Unangetuuq ayuqenril-
ngurneng neqneng:  taryaqvagneng, qavlunaneng, 
cuqperneng, naptaneng, naternaneng, kayurrluganeng, 
iqalluaneng-llu.

Tavani ernermi unangellruuk kuvyaak qavlunaneng.  
Ayuqenritut angtaciit.   Neqtai kuvyam cegciqait, ega-
luki, wall’u kumlivimeggmun ekluki uksumi nernaluki.       

Ceggraarluki-llu kinercirluki cillami.  Kinqata puyuqa-
rkauluki.   

